
Sarajevo, 10.04.2018. 
E-mail: xxxxxxxxxxxxx@hotmail.com  

PREDMET:  Davanje roditeljima podataka o ocjenama, mišljenje, d o s t a v lj a s e,
VEZA:          Vaš e-mail od 12.03.2018.

Agencija za zaštitu ličnih podataka u Bosni i Hercegovini (u daljem tekstu:Agencija), zaprimila je vaš e-mail, datum veze, u kojem pitate „da li srednje škole (a i osnovne) imaju pravo davati roditeljima punljetnih učenika podatke o njihovim ocjenama i vladanju, bilo da se razgovara o tome na roditeljskom sastanku, bilo da se radi o informacijama roditelja i profesora/razrednika?“. 
U vezi sa naprijed navedenim, a na osnovu člana 40. stav (2) tačka g) Zakona o zaštiti ličnih podataka, daje se:

M I Š LJ E NJ E
Zakon je opšti propis koji reguliše obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije.  Osnovni cilj Zakona je da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose. 
U članu 3. Zakona je propisano ”lični podaci podrazumijevaju bilo koju informaciju koja se odnosi na fizičko lice koje je identifikovano ili se može utvrditi identitet lica”. 

U članu 4. Zakona propisani su osnovni principi obrade ličnih podataka kojih su obavezni da se pridržavaju svi kontrolori. Zakon u članu 4. stav (1) tačka a) propisuje da je kontrolor obavezan da lične podatke obrađuje na pravedan i zakonit način. Princip zakonitosti obrade ličnih podataka podrazumijeva obradu ličnih podataka koji su propisani zakonom ili propisom donesenim na osnovu zakona, a koji regulišu određenu oblast. 

Okvirnim zakon o osnovnom i srednjem obrazovanju u Bosni i Hercegovini („Službeni glasnik BiH“, broj: 18/03) utvrđeni su principi u obrazovanju među kojima je i odgovornost škole da, u vlastitoj, i u sredini u kojoj djeluje, doprinese boljem poštivanju ljudskih prava i osnovnih sloboda svih građana, a posebno poštivanju prava djeteta koja se odnose na obrazovanje, a sve u najboljem interesu djeteta.
Nadalje, u članu 28. navedenog Zakona propisano je pravo i obaveza roditelja da se redovno informišu, konsultuju i prate obrazovni napredak svoje djece, „kao i pravo da prate i vrednuju rad direktora, nastavnikâ i drugog školskog osoblja, te kvalitet rada škole u cjelini.
Roditelji imaju pravo i obavezu, u interesu svoje djece i putem svojih predstavnika u školskim organima i tijelima i putem svojih asocijacija, na svim nivoima odlučivanja, učestvovati u odlučivanju o pitanjima od značaja za rad škole i funkcionisanje obrazovnog sistema uopšte.“
Granica punoljetstva i redovnog osnovnog i srednjeg obrazovanja uglavnom se poklapa, tako da su  rijetke situacije koje navodite u upitu. Međutim, izuzetni slučajevi kada se ova granica ne poklapa, ne mogu biti generalno cijenjeni, već se isti cijene u zavisnosti od okolnosti svakog konkretnog slučaja i procjene najboljeg interesa učenika.
Takođe, pravo na privatnost ne može biti ograničenje za neophodnu komunikaciju između nastavnika i učenika istog razreda. Osim toga, neprovodivo je u praksi, da ocjene jednog učenika u okviru istog odjeljenja budu tajna. Naprotiv, svaki učenik treba da ima mogućnost da uporedi kriterij ocjenjivanja svog znanja i odgovora sa vrednovanjem istog u odnosu na druge učenike.
Generalno, uzimajući u obzir naprijed navedeni Zakon, kao i druge relevantne zakone kojima se reguliše oblast obrazovanja, informisanje roditelja o ocjenama i vladanju njihove djece u školama,  ne bi bilo suprotno principima zakonite obrade ličnih podataka, sve dok roditelji postupaju u njihovom najboljem interesu.

S poštovanjem,
                                                                                                                                                                                                                                                              Dostavljeno:





                        D I R E K T O R                                                                                                                                                                                                    
- naslovu                                                                                                                                                                                                                              
- a/a                                                                                                         Petar Kovačević
Sarajevo-Сарајево, Dubrovačka broj 6 – Дубровачка број 6  

 tel/тел ++387 33 726-250,  faks/факс 726-251 




1

Sarajevo-Сарајево, Dubrovačka broj 6 – Дубровачка број 6  

 tel/тел ++387 33 726-250,  faks/факс 726-251 



2

[image: image1.png]